
ഞങ്ങൾ എന്നൊക്കെയോകൂടി പറഞ്ഞു. ദീർഘകാല പരിചിതരെപ്പോലെ ഞങ്ങളുടെ സംസാരം നീണ്ടുപോയി. അവസാനം ഞാൻ ചോദിച്ചു.



 

“റിഹേഴ്സൽ തുടങ്ങിയോ?”





“ഇന്നാണാരംഭിക്കുന്നതു്, മി. രാജുവിനു വേണ്ട സൗകര്യങ്ങളെല്ലാം ചെയ്തുതരാം.”



 

മാനേജർ എന്നെയും കൂട്ടിക്കൊണ്ടു താഴെയുള്ള മുറിയിലെത്തി. എന്തൊക്കെയോ വായിച്ചുകൊണ്ട് ഒരാൾ അവിടെയിരിപ്പുണ്ടു്.





“കേട്ടോ പാലാഴി ഇദ്ദേഹമാണു നായകന്റെ ഭാഗമഭിനയിക്കുന്നത്. രാജു എന്നാണു പേര്. മാനേജരെന്നെ പരിചയപ്പെടുത്തിക്കൊടുത്തു“.





മി. എം. കെ. രാജുവല്ലേ. കേട്ടിട്ടുണ്ടു. അവിടെയിരുന്ന ആൾ പറഞ്ഞു.





“ഇദ്ദേഹമോ?” ഞാൻ അന്വേഷിച്ചു.





മി. പാലയ്ക്കാക്കുഴി. കോമിക്കുനടനാണു്”.





ഞങ്ങൾ പരസ്പരം പരിചയപ്പെട്ടു.



 

“രാജുവും ഈ മുറിയിൽതന്നെ കഴിയൂ” എന്ന് അവസാനമായി പറഞ്ഞിട്ട് മാനേജർ പോയി. ഞങ്ങൾ പല സംഗതികളെക്കുറിച്ചും പരസ്പരം സംസാരിച്ചു.





“ആകെ എത്ര നടീനടന്മാരുണ്ട്?” ഞാൻ തിരക്കി.





“ഞാന്, രാജു, പ്രേംരാജ്,..... പിന്നെ സി. ആർ, അലക്സ്, വസുമതി, സുലോചന, ഇനിയും ആജ് ബേബിശ്യാം, പിന്നൊരാളുണ്ടു്. അതായത് നായിക അതൊരു സിനിമാനടിയാണു്. ആരെന്നു നിശ്ചയമില്ല. കൈവിരൽ മടക്കി എണ്ണിക്കൊണ്ടു മി. പാലയ്ക്കാക്കുഴി പറഞ്ഞു.”

